Vendim nr. 22, datë 11.03.2009


Kolegji i Gjykatës Kushtetuese të Republikës së Shqipërisë, i përbërë nga:

Vladimir Kristo,


Kryetar i Gjykatës Kushtetuese

Petrit Plloçi,
             Anëtar  i

“
      “
Kujtim Puto,
             Anëtar  i

“
      “
në datë 11.03.2009, mori në shqyrtim paraprak kërkesën me nr.22 Akti, që i përket:


 K Ë R K U E S :  
MIHAL STEFANIDHI
O B J E K T I: 
Shfuqizimin si antikushtetues të vendimeve nr.801, datë 05.05.2005 të Kolegjit Civil të Gjykatës së Lartë dhe nr.1161, datë 09.10.2007 të Kolegjit Civil të Gjykatës së Lartë. 
Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:


Kërkuesi Mihal Stefanidhi, në kërkesën drejtuar Gjykatës Kushtetuese, ka parashtruar disa shkaqe për shfuqizimin si antikushtetues të vendimit nr.801, datë 05.05.2005 të Kolegjit Civil të Gjykatës së Lartë, me të cilin janë lënë në fuqi vendimet nr.1404, datë 12.12.2003 të Gjykatës së Rrethit Gjyqësor Sarandë dhe nr.105, datë 16.03.2004 të Gjykatës së Apelit Gjirokastër. Ai ka kërkuar gjithashtu, në objektin e kërkesës, dhe shfuqizimin e vendimit nr.1161, datë 09.10.2007 të Kolegjit Civil të Gjykatës së Lartë, me të cilin nuk është pranuar kërkesa për rishikim të vendimit të mësipërm të Gjykatës së Rrethit Gjyqësor Sarandë.


Sipas nenit 30 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, kërkesat në këtë Gjykatë duhet të paraqiten brenda dy vjetëve nga data e njoftimit të vendimit të organit përkatës shtetëror, që në rastin konkret është data e njoftimit të vendimit të Kolegjit Civil të Gjykatës së Lartë që ka lënë në fuqi vendimin e gjykatës së rrethit dhe të apelit. Në rastin në shqyrtim, ky vendim i Kolegjit Civil të Gjykatës së Lartë mban datën 05.05.2005, ndërsa kërkesa është paraqitur në Gjykatën Kushtetuese më 18.02.2009, pra jashtë afatit ligjor.

Përsa i përket kërkimit për shfuqizimin e vendimit rishikues të Kolegjit Civil të Gjykatës së Lartë, rezulton se kërkuesi nuk ka paraqitur asnjë shkak kushtetues në këtë drejtim.


Kolegji nuk e konsideron të bazuar as pretendimin tjetër të kërkuesit, sipas të cilit kalimi për shqyrtim në seancë gjyqësore i kërkesës për rishikim, nga ana e Kolegjit Civil, i ka dhënë mundësinë e një afati të ri për t’iu drejtuar Gjykatës Kushtetuese edhe për kushtetutshmërinë e vendimeve të mëparshme të tre instancave gjyqësore.


Rishikimi i një vendimi të formës së prerë është një institut i veçantë i të drejtës procedurale civile dhe rrugë e jashtëzakonshme e goditjes së vendimeve të formës së prerë. Jo vetëm kaq, por edhe shkaqet e rishikimit, të parashikuara në nenin 494 të Kodit të Procedurës Civile janë të ndryshme nga ato të paraqitura në rrugën e zakonshme të rekursit në Gjykatën e Lartë. Prandaj, afati dy vjeçar i parashkrimit, parashikuar në ligjin organik të Gjykatës Kushtetuese, edhe sipas praktikës së kësaj të fundit, duhet të respektohet për çdo kërkesë më vehte, pa u konfonduar me njëra-tjetrën.
PËR KËTO ARSYE;
Kolegji i Gjykatës Kushtetuese të Republikës së Shqipërisë, në bazë të nenit 30/2 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,
V E N D O S I:
Moskalimin e çështjes për shqyrtim në seancë plenare. 

